
Umsögn utanríkisráðuneytisins um tillögu til þingsályktunar 
um stofnun þings kjörinna fulltrúa innan Sameinuðu þjóðanna

Í greinargerð með þingsályktunartillögu um stofnun þings kjörinna fulltrúa innan 
Sameinuðu þjóðanna kemur fram að UNPA Campaign-samtökin (United Nations 
Parliamentary Assembly -  UNPA), samstarfsvettvangur þingmanna og frjálsra félagasamtaka, 
hafa um skeið unnið að því að koma á þingi skipuðu kjörnum fulltrúum innan Sameinuðu 
þjóðanna (SÞ). Tilgangur þingsins væri meðal annars að auka lýðræði innan SÞ og efla áhrif 
borgara aðildarríkjanna á starfsemi þeirra.

Utanríkisráðuneytið hefur löngum stutt við aukna aðkomu löggjafarvaldsins að starfi 
Sameinuðu þjóðanna. Þannig er, í samvinnu við Alþingi, skipulögð á ári hverju dagskrá 
þingmanna á allsherjarþingi Sameinuðu þjóðanna, auk þess sem Alþingi sendir að jafnaði
þingmenn á þing kvennanefndar SÞ, sem kemur saman árlega. Þá á
Alþjóðaþingmannasambandið (IPU) í góðu samstarfi við Sameinuðu þjóðirnar og er skemmst 
að minnast fundar sambandsins í höfuðstöðvum Sameinuðu þjóðanna í New York í febrúar sl., 
sem þingmaður Alþingis sótti. Reynsla utanríkisráðuneytisins að þátttöku þingmanna í störfum 
Sameinuðu þjóðanna er mjög jákvæð. Hvetur ráðuneytið eindregið til áframhaldandi, og 
jafnvel aukinnar slíkrar þátttöku, og er áfram tilbúið til að styðja við hana.

Íslensk stjórnvöld hafa jafnframt beitt sér fyrir margvíslegum endurbótum á starfi 
Sameinuðu þjóðanna í því augnamiði að auka lýðræði í starfi þeirra og stofnanagerð. Þannig
tekur Ísland reglulega þátt í viðræðum um endurbætur á starfsháttum SÞ, til dæmis á sviði
þróunar-, friðar- og öryggismála og í sérstöku umbótaferli á innri starfsháttum og stjórnun SÞ. 
Þar að auki fylgist fastanefnd Íslands í New York með störfum öryggisráðs SÞ og tekur 
reglulega þátt í opnum umræðum á vettvangi ráðsins um endurbætur á ráðinu - gjarnan í 
samstarfi við líktþenkjandi ríki, eins og Norðurlöndin.

Styrking allsherjarþings Sameinuðu þjóðanna hefur einnig verið til umræðu um árabil, 
og þá einkum hlutverk og vald þingsins gagnvart öðrum stofnunum SÞ, einkum öryggisráðinu. 
Á allsherjarþingi hafa öll ríki jafnt vægi, bæði stór og smá. Ísland hefur talað fyrir mikilvægi 
þess að efla starf allsherjarþings SÞ og hvatt til þess að rödd smáríkja heyrist innan stofnana 
SÞ. Er þar málatilbúnaður Íslands innan mannréttindaráðs SÞ nærtækt dæmi.

Meðal röksemda þess að stofna til þings kjörinna fulltrúa á vettvangi SÞ er að auka 
lýðræði innan SÞ og efla aðild borgara aðildarríkjanna í starfsemi þeirra. Utanríkisráðuneytið 
bendir á að þátttaka borgara, meðal annars fyrir tilstilli frjálsra félagasamtaka, er nú þegar mikil 
og markviss, og hefur Ísland talað fyrir mikilvægi þessa. Nærtæk dæmi um þátttöku frjálsra 
félagasamtaka og borgarasamfélags í störfum Sameinuðu þjóðanna eru þing kvennanefndar og 
loftslagsráðstefnur SÞ sem draga til sín þúsundir árlega, þ.m.t. tugi þátttakenda frá Íslandi.

Aðalframkvæmdastjóri Sameinuðu þjóðanna hefur ennfremur lagt mikla áherslu á 
breiða þátttöku aðildarríkja, þ.m.t meðal ungs fólks, og hvatt aðildarríki til að nýta slagkraft í 
kringum 75 ára afmæli Sameinuðu þjóðanna á þessu ári til þess að færa starfsemi SÞ nær 
almenningi og styrkja tiltrú á stofnuninni. Á Íslandi njóta Sameinuðu þjóðirnar mikils trausts, 
en könnun utanríkisráðuneytisins frá því í júní 2019 bendir til þess að um 97% landsmanna 
hafi jákvæða ímynd af þátttöku Íslands í starfi þeirra.



Lýðræði og alþjóðleg samvinna á víða undir högg að sækja og því er almenn sátt um 
starf Sameinuðu þjóðanna og mikilvægi samstarfs ríkja afar mikilvæg. Áskoranir sem þjóðir 
heims hafa staðið frammi fyrir vegna COVID-19 sýna glöggt fram á mikilvægi 
alþjóðasamstarfs.

Stofnun ráðgefandi þings innan SÞ gæti vissulega aukið lýðræðislega þátttöku og 
lýðræðislegt umboð en utanríkisráðuneytið vill einnig halda til haga því góða samstarfi við 
löggjafarvaldið, borgarasamfélag og frjáls félagasamtök sem fyrir er og mætti jafnvel efla, auk 
áherslna íslenskra stjórnvalda á umbætur í starfi Sameinuðu þjóðanna í sama augnamiði.


